
Vrasja e Arlinda Zekajt në
Vitomiricë të Pejës, më 25 tetor,
ka nxitur reagime të shumta dhe
ka vënë në qendër të vëmendjes
përgjegjësinë e institucioneve për
mbrojtjen e viktimave të dhunës
në familje. Rasti ka ngritur
pikëpyetje për mënyrën se si janë

trajtuar raportimet e saj dhe nëse
janë ndërmarrë masat e
nevojshme për ta mbrojtur.
Arlinda Zekaj kishte kërkuar
ndihmë nga institucionet, ndërsa
më 22 tetor i kishte drejtuar një
shkresë Prokurorisë në Pejë, ku
kishte shprehur shqetësimin se

mund të përfundonte duke
humbur jetën pa u mbajtur
askush përgjegjës. Më 25 tetor ajo
u vra në Vitomiricë, pak minuta
pasi ishte kthyer në shtëpi nga
stacioni policor, ku kishte
raportuar dhunën në familje. I
dyshuar është kunati i saj 

NGA 12 MIJË QYTETARË F. 6

BEOGRAD, 26 TETOR - Kandidati i
Partisë Përparimtare Serbe (SNS)
për kryeministër dhe ish-
presidenti i Serbisë, Aleksandar
Vuçiq, pranoi humbjen e listës së
tij në zgjedhjet e parakohshme
parlamentare të dielën. “Në bazë
të mostrës është e qartë se i kemi
humbur këto zgjedhje. Ka fituar
Lista Studentore, e cila do të ketë
mes 135 dhe 140 mandate,
ndërsa ne rreth 105 mandate”,
tha Vuçiqi. “Ne kemi rreth 1 720
000 vota, ndërsa ata rreth 2 200
000”, shtoi ai.
Partia Përparimtare Serbe ishte

në pushtet që nga viti 2012.
Ndërkaq kandidati i Listës
Studentore, ish-basketbollisti
Dejan Bodiroga, u bëri thirrje
qytetarëve të qëndrojnë në
vendbanimet e tyre, t’i
mbështesin vëzhguesit e kësaj
liste, t’i ndjekin zhvillimet dhe të
ndihmojnë që çdo votë të
mbrohet në mënyrë paqësore
dhe me dinjitet. “Sonte na duhet
që e gjithë Serbia të jetë aty ku
votoi. Serbia nuk është në
Beograd, Serbia është në Serbi”,
u tha Bodiroga gazetarëve.
Ai përsëriti thirrjen e

mëhershme të studentëve në
rrjetet sociale drejtuar të gjithë
qytetarëve të Beogradit që të
mos grumbullohen në vendet ku
është vërejtur prani e shtuar e
policisë dhe e personave pa
uniformë. “Të sigurt, të qetë dhe
me dinjitet deri në fund”, tha

Bodiroga.
Ai theksoi se procesi zgjedhor
nuk ka përfunduar me mbylljen
e vendvotimeve, pasi pasojnë
numërimi i votave, hartimi i
procesverbaleve dhe dorëzimi i
materialit zgjedhor te
komisionet lokale të zgjedhjeve.
“Pas një dite të tillë dhe një
pjesëmarrjeje të tillë, nuk duhet
të lejojmë që dikush, në orët e
fundit, të rrezikojë atë për të
cilën kemi luftuar kaq shumë”,
tha Bodiroga.
Studentja Sonja Simonoviq tha
se Lista Studentore ka nisur

numërimin e votave dhe se do të
ketë rezultate gjatë mbrëmjes.
“Ky është një moment historik
dhe një pjesëmarrje historike.
Sipas të dhënave të fundit që
kemi, kanë votuar më shumë se
4 350 000 qytetarë”, tha ajo.
Lista Studentore nuk ka një lider
të vetëm dhe ende nuk ka bërë
me dije asnjë emër për postin e
kryeministrit. Koalicioni
Shqiptar ka siguruar dy mandate
dhe mbetet në garë për të tretin,
sipas Shaip Kamberit dhe Ardita
Sinanit, të cilët iu referuan
rezultateve preliminare.

VUÇIQI HUMBI ZGJEDHJET PARLAMENTARE, 
FITON LISTA STUDENTORE

ROMË, 26 TETOR - Italia përgatitet
për një valë të re protestash, të
planifikuara për të premten, në
kuadër të grevës së përgjithshme
të shpallur nga sindikata USB.
Autoritetet e sigurisë kanë nisur
punën për garantimin e rendit
publik, ndërsa vëmendja është
përqendruar te mobilizimet e
pritshme në qytetet kryesore të
vendit.
Me sloganin “Ulni armët, rrisni
pagat. Të bllokojmë gjithçka!”,
protestuesit do të dalin në rrugë

kundër luftës dhe rritjes së
kostos së jetesës. Mobilizimi
pritet të bashkojë punëtorë,
pensionistë, studentë, lëvizje
për të drejtën e strehimit dhe
grupe në mbështetje të
Palestinës.
Më 30 tetor greva do të prekë
sektorë të ndryshëm, nga arsimi
dhe shëndetësia deri te
punonjësit e porteve.
Manifestime janë paralajmëruar
në Romë, Milano, Bolonja,
Torino, Firence, Napoli dhe

Palermo.
Sindikata USB u ka bërë thirrje
qytetarëve dhe kategorive të

ndryshme shoqërore që të
bashkohen në një mobilizim të
përbashkët, duke kërkuar
kontrollin e çmimeve, rritjen e
pagave dhe pensioneve si dhe
orientimin e shpenzimeve
publike drejt shërbimeve sociale
dhe jo armatimeve.
Thirrjes i janë përgjigjur studentë
universitarë dhe të shkollave të
mesme, fermerë, transportues,
organizata që mbrojnë të drejtën
për strehim dhe qendra sociale.
Ndërkohë, sipas medieve

italiane, strukturat përgjegjëse
për rendin publik po ndjekin me
vëmendje përgatitjet për
protestat e ardhshme.
Përveç kontrolleve në terren dhe
kontakteve me organizatorët,
vëmendja do të përqendrohet
edhe tek aktiviteti në internet,
me synimin për të identifikuar
grupe të mundshme të
dhunshme që mund t’u
bashkohen protestave, si dhe
lidhje të mundshme mes vatrave
të ndryshme të pakënaqësisë.

ITALIA PËRGATITET PËR VALË TË RE 
PROTESTASH MË 30 TETOR

KAJRO, 26 TETOR - Parlamenti i
Egjiptit ka miratuar të hënën
mbështetjen ushtarake për
Arabinë Saudite, në një vendim
që mund ta përfshijë
drejtpërdrejt Kajron në
konfliktin rajonal me rebelët
Huthi të Jemenit.
Vendimi vjen pas kërkesës së
presidentit egjiptian Abdel
Fattah al-Sisi, i cili javën e kaluar
i kërkoi parlamentit ta
autorizonte ndihmën ushtarake

për mbretërinë saudite, me
qëllim përballimin e sulmeve të
rebelëve Huthi.
Një nga shqetësimet kryesore të
Egjiptit është siguria e
ngushticës strategjike Bab el-
Mandab, një korridor jetik detar
që lidh Detin e Kuq me Gjirin e
Adenit dhe që ka rëndësi të
drejtpërdrejtë për lundrimin
drejt Kanalit të Suezit.
Egjipti, një nga fuqitë më të
mëdha ushtarake në botën

arabe, iu bashkua koalicionit të
udhëhequr nga Arabia Saudite
në mars të vitit 2015, në fazat e
para të luftës në Jemen.
Kontributi i tij u përqendrua
kryesisht te forcat detare, ndërsa
vendi ka dislokuar edhe rreth
800 trupa tokësore, duke
mbajtur gjithsesi një rol të
kufizuar në operacionet
luftarake.
Miratimi i fundit mund të
shënojë një zhvillim të

rëndësishëm në angazhimin
ushtarak të Kajros jashtë kufijve
të tij. Egjipti nuk ka dërguar
trupa tokësore jashtë vendit në
shkallë të gjerë që nga Lufta e
Gjirit e vitit 1991.
Përfshirja e mundshme e
Egjiptit vjen në një moment kur
siguria e rrugëve detare në rajon
është bërë një çështje kyçe,
ndërsa përshkallëzimi i konfliktit
me Huthit mund të ketë pasoja
të drejtpërdrejta për tregtinë

ndërkombëtare dhe transportin
detar përmes Detit të Kuq dhe
Kanalit të Suezit.

Egjipti miraton mbështetjen ushtarake për Arabinë Saudite, rrezikohet përfshirja në konfliktin me Huthit

BRAZILIA, 26 TETOR - Në një
tronditje zgjedhore që sfidon
sondazhet e opinionit dhe
ndryshon rrjedhën e Amerikës
Latine, Luiz Inacio Lula da Silva
siguroi rizgjedhjen president i
Brazilit për një mandat të katërt
historik. Megjithatë, fitorja e tij,
në vend që t’i japë fund një cikli
zgjedhor shumë të polarizuar,
hap një front të ri përpalljeje
politike dhe ligjore, pasi
kundërshtari i tij, Flavio
Bolsonaro, refuzon ta njohë
rezultatin dhe deklaron
vendosmërinë e tij për të kërkuar

anulimin e zgjedhjeve.
Udhëheqësi veteran i qendrës së
majtë mbizotëroi në raundin e
dytë që u zhvillua dje, duke
mbledhur 51.79 % të votave,
krahasuar me 48.21 % për
senatorin konservator, djalin e
ish-presidentit Jair Bolsonaro.
Sipas rezultateve përfundimtare,
Lula mori 64.25 milionë vota,
Bolsonaro mori 59.82 milionë,
me një diferencë që tejkalonte
4.43 milionë.
Fitorja e tij merr një rëndësi të
veçantë politike, pasi Flavio
Bolsonaro kishte përfunduar i

pari në raundin e parë, duke
dhënë përshtypjen se Brazili
ishte një hap më afër një rikthimi
të krahut të djathtë në pushtet.
Në fund të fundit, vendi më i

madh i Amerikës Latine nuk
ndoqi kursin politik të zgjedhur
nga Argjentina, Kili dhe
Kolumbia, ku kandidatët e
krahut të djathtë kishin siguruar
mbështetjen e fortë të
presidentit të ShBA-së, Donald
Trump. Përkundrazi, Brazili
mbetet një nga të paktat fortesa
të mëdha progresive në rajon.
Në deklaratën e tij të parë pas
shpalljes së rezultateve, nga Sao
Paulo, Lula ia atribuoi fitoren
mobilizimit të qytetarëve dhe
vendosmërisë së tyre për t’i
mbrojtur institucionet

demokratike. Siç theksoi ai,
brazilianët shkuan në votime
sepse ishin të bindur se
pjesëmarrja e tyre ishte
thelbësore për sigurimin e
demokracisë.
Rezultati përfaqëson gjithashtu
një goditje të re politike për ish-
presidentin Jair Bolsonaro, i cili
sundoi nga viti 2019 deri në vitin
2022 dhe po vuan një dënim me
27 vjet arrest shtëpiak për
përpjekjen e grushtit të shtetit që
synonte rrëzimin e Lulës pas
humbjes së tij në zgjedhjet e
mëparshme presidenciale.

LULA RIZGJIDHET PRESIDENT I BRAZILIT, 
MUND DJALIN E BOLSONAROS NË RAUNDIN E DYTË 

DUKE SIGURUAR 51 % TË VOTAVE

PRISHTINË, 26 TETOR - Policia e
Kosovës ka njoftuar të dielën se
një grua (Arlinda Zekaj) është
gjetur pa shenja jete në fshatin
Vitomiricë të Pejës. Në njoftimin e
policisë është thënë se në vendin e
ngjarjes kanë dalë njësitë
përkatëse policore dhe ekipi
mjekësor i cili ka konstatuar
vdekjen e viktimës. Sipas policisë,
bazuar në të dhënat fillestare,
dyshohet se vdekja e saj ka ardhur
si pasojë e goditjeve me një mjet të
fortë dhe se personi i dyshuar për
këtë vrasje është kunati i saj i cili
ndodhet në arrati. “Sot, rreth orës
19:00, Stacioni Policor në Pejë
është njoftuar për një rast të
dhunës në familje, i cili ka
ndodhur në fshatin Vitomiricë, në
Pejë. Viktima është shoqëruar në
stacionin policor, ku është
intervistuar. Po ashtu, është
arrestuar dhe intervistuar edhe
personi i dyshuar (bashkëshorti i
viktimës), i cili është ndalur në
mbajtje për 48. Viktima, me
vullnetin e saj, është dërguar në
shtëpinë e saj në fshatin
Vitomiricë. Rreth orës 21:10, jemi
njoftuar se e njëjta është gjetur pa
shenja jete. Në vendin e ngjarjes
kanë dalë njësitë përkatëse
policore dhe ekipi mjekësor, i cili
ka konstatuar vdekjen e viktimës.
Bazuar në të dhënat fillestare,
dyshohet se vdekja e saj ka ardhur
si pasojë e goditjeve me një mjet të
fortë. Personi i dyshuar për rastin
e dytë (i cili dyshohet se është
kunati i saj) ndodhet në arrati. Për
rastin është njoftuar Prokurori i
Shtetit, që po ashtu ka dalë në
vendin e ngjarjes. Aktualisht janë
duke u  ndërmarrë veprimet e
nevojshme hetimore për sqarimin
e plotë të rrethanave të rastit dhe
lokalizimin e arrestimin e personit
të dyshuar”, ka njoftuar Policia e
Kosovës.
Arlinda Zekaj kishte kërkuar
veprime urgjente ndaj zyrtarëve të
institucioneve përgjegjëse tri ditë
para se të vritej. “Uroj që të mos
detyroheni të jepni llogari vetëm
pasi të jetë marrë jeta ime”. Këto
ishin fjalët tronditëse që Arlinda
Zekaj ia drejtoi Kryeprokurores së
Prokurorisë Themelore në Pejë,
përmes një letre, e cila mban
vulën e pranimit të datës 22 tetor
2026, vetëm tri ditë para se të vritej
në Vitomiricë të Pejës.
Në këtë letër viktima kishte
kërkuar marrjen e masave
urgjente ndaj zyrtarëve që, sipas
saj, nuk i kanë përmbushur
detyrat e tyre. Ajo kërkonte

gjithashtu hetimin e përgjegjësive
institucionale dhe ndërmarrjen e
veprimeve konkrete lidhur me
çështjen për të cilën kishte
kërkuar ndihmë. “Kjo është
shpresa ime e fundit”, thuhet në
letrën e saj, ku shprehej
shqetësimi se institucionet mund
të reagojnë vetëm pasi të jetë
marrë një jetë njerëzore.
Ndërkaq, të hënën, Prokuroria
Themelore në Pejë ka reaguar për
rastin tragjik të vrasjes së Arlinda
Zekajt, duke njoftuar lidhur me
veprimet e ndërmarra nga
Kryeprokurorja e kësaj Prokurorie
dhe prokurorët e shtetit, pas
pranimit të kërkesës së viktimës
dhe gjatë trajtimit të rasteve të
raportuara më parë. “Më 22 tetor
2026, Kryeprokurorja e
Prokurorisë Themelore në Pejë ka
pranuar një kërkesë nga tani e

ndjera Arlinda Zekaj, përmes së
cilës ajo ka paraqitur pretendimet
e saj lidhur me trajtimin e rasteve
të mëparshme dhe ka kërkuar
ndërmarrjen e veprimeve për
zbatimin e një urdhri gjyqësor. Pas
pranimit të kërkesës,
Kryeprokurorja ka vlerësuar
rrethanat e paraqitura dhe e ka
adresuar çështjen te institucionet
përkatëse, përfshirë Policinë e
Kosovës, Gjykatën Themelore në
Pejë, Drejtorinë për Punë dhe
Mirëqenie Sociale, Qendrën për
Punë Sociale dhe Zyrën për
Mbrojtje dhe Ndihmë Viktimave,
me kërkesë që të vlerësohej me
urgjencë situata, të verifikoheshin
pretendimet për lëshime
eventuale dhe të ndërmerreshin
veprimet brenda përgjegjësive
ligjore të secilit institucion”, thuhet
në njoftimin e kësaj prokurorie.
Njëkohësisht thuhet tutje se
Kryeprokurorja ka iniciuar rast
për hetimin e pretendimeve të
paraqitura në kërkesën e palës,
me qëllim të vlerësimit nëse në

veprimet ose mosveprimet e
personave zyrtarë të përmendur
përmbushen elementet e veprës
penale të keqpërdorimit të pozitës
apo autoritetit zyrtar. “Sipas
dokumentacionit të referuar në
kërkesë, më 16 tetor 2026, Gjykata
kishte nxjerrë një vendim përmes
të cilit ishte urdhëruar që ish-
bashkëshorti i tani të ndjerës ta
lejonte atë të kthehej dhe ta
shfrytëzonte shtëpinë e
përbashkët. Po ashtu, ishte
lëshuar urdhër mbrojtjeje për një
periudhë gjashtëmujore, i cili
kishte hyrë në fuqi menjëherë.
Sipas vendimit gjyqësor, zbatimi i
urdhrit dhe njoftimi i Gjykatës për
zbatimin e tij apo për pengesat
eventuale ishin përgjegjësi e
Policisë së Kosovës. Në ditën kur
viktima kishte kërkuar zbatimin e
urdhrit dhe kthimin në shtëpinë e
përbashkët, Policia e Kosovës e
kishte njoftuar prokurorin
kujdestar për rrethanat e rastit.
Pas vlerësimit të situatës dhe të
rrezikut të mundshëm për
sigurinë e saj, prokurori i shtetit
kishte vlerësuar se kthimi i
menjëhershëm në shtëpinë e
përbashkët mund të paraqiste
rrezik për jetën dhe sigurinë e
viktimës”, thuhet në njoftimin për
medie.
Me qëllim të mbrojtjes së saj,
prokurori kishte kontaktuar
familjarët e viktimës, përkatësisht
vëllezërit e saj, të cilët ishin ftuar
në stacionin policor dhe ishin
njoftuar për rrethanat e rastit.
“Pavarësisht insistimit të viktimës
për t’u kthyer në shtëpinë e
përbashkët, prokurori i shtetit,
duke marrë parasysh rrethanat e
paraqitura dhe rrezikun e
mundshëm, kishte udhëzuar që
ajo të dërgohej në shtëpinë e
vëllezërve të saj. Me kërkesën e
shprehur të viktimës, prokurori i
shtetit dhe hetuesit policorë, në
praninë e saj dhe të familjarëve,
kishin përpiluar një shkresë
zyrtare në të cilën ishin paraqitur
arsyet përse ishte vlerësuar e
nevojshme që ajo të qëndronte te
vëllezërit e saj. Pas bisedimeve,
viktima kishte pranuar të shkonte
te familjarët, por kishte kërkuar
që të nesërmen të shoqërohej nga
një patrullë policore për t’u kthyer
në shtëpinë e përbashkët”. “Po atë
natë, prokurori i shtetit, së bashku
me hetuesit e rastit, kishte bërë
vlerësimin profesional të nivelit të
rrezikut dhe të masave të
nevojshme të sigurisë. Si rezultat,
ishte vendosur që, gjatë kthimit të
planifikuar të viktimës në
shtëpinë e përbashkët, një
patrullë policore të qëndronte në

afërsi të shtëpisë. Për këto
rrethana ishte përpiluar
procesverbali i datës 22 tetor
2026. Prokurori i rastit kishte
kërkuar që përmes së njëjtës
shkresë të njoftohej edhe gjyqtari
i çështjes që kishte nxjerrë
vendimin për shfrytëzimin e
shtëpisë së përbashkët nga
bashkëshortët”, theksohet në
njoftimin e Prokurorisë
Themelore në Pejë. “Më 25 tetor
2026, në orën 19:48, Policia e
Kosovës kishte kontaktuar
prokurorin kujdestar të
Departamentit të Përgjithshëm
lidhur me një rast të dyshuar të
dhunës në familje, i cili kishte
ndodhur në shtëpinë e tani të
ndjerës. Në stacionin policor
ishin shoqëruar ish-bashkëshorti
i saj, J. S., dhe viktima. Në lidhje
me rastin ishte iniciuar procedurë
për veprën penale të mospërfilljes
së gjykatës, ndërsa J. S. ishte
ndaluar për 48 orë. Gjatë trajtimit
të rastit, viktimës i ishte ofruar
mundësia për të shkuar në një
strehimore, por ajo kishte
refuzuar, duke kërkuar të kthehej
në shtëpinë e përbashkët, ku
ndodhej djali i saj dhe pasuria e
saj. Pas kësaj, viktima ishte
shoqëruar nga një patrullë
policore për në shtëpi, rreth orës
21:00. Pak minuta pas kthimit të
saj, prokurori kujdestar ishte
njoftuar se ajo ishte goditur me
një mjet të fortë brenda shtëpisë
nga kunati i saj, A.S., i dyshuar në
këtë rast”, bëhet me dije në këtë
njoftim. “Pas marrjes së njoftimit,
në vendin e ngjarjes kishin dalë
njësitë përkatëse të Policisë së
Kosovës, Kryeprokurorja e
Prokurorisë Themelore në Pejë
dhe prokurorja kujdestare e
Departamentit për Krime të
Rënda, me qëllim të përcjelljes
nga afër të situatës dhe
ndërmarrjes së veprimeve
fillestare hetimore në vendin e
ngjarjes. Prokuroria njofton
gjithashtu se, më 23 tetor 2026,
kishte ngritur aktakuzë ndaj ish-
bashkëshortit të tani të ndjerës,
J.S., për veprën penale të kanosjes
në kuadër të marrëdhënies
familjare. Prokuroria Themelore
në Pejë thekson se pretendimet e
paraqitura nga tani e ndjera
Arlinda Zekaj në kërkesën e saj
janë trajtuar me seriozitet dhe se
Kryeprokurorja ka ndërmarrë
veprime për adresimin e tyre te
institucionet kompetente, si dhe
ka iniciuar rast për hetimin e
veprimeve ose mosveprimeve të
mundshme të personave zyrtarë.
Prokuroria shpreh keqardhje të
thellë për humbjen tragjike të

jetës së Arlinda Zekajt dhe shpreh
ngushëllimet më të sinqerta për
familjen e saj. Në të njëjtën kohë,
Prokuroria thekson rëndësinë e
një hetimi të plotë, objektiv dhe
profesional për zbardhjen e të
gjitha rrethanave të këtij rasti dhe
vlerësimin e përgjegjësive
eventuale të të gjithë personave të
përfshirë. Policia e Kosovës është
duke ndërmarrë veprime për
lokalizimin dhe arrestimin e
personit të dyshuar, i cili ende
nuk është arrestuar”, ka njoftuar
kjo prokurori.
Pas vrasjes, Kryeprokurori i
Shtetit kërkoi të hënën raport të
hollësishëm dhe analizë të rastit.
Ai kërkoi të sqarohej “nëse kishte
lëshime dhe përgjegjësi
institucionale apo individuale”.
Për vrasjen reagoi edhe
presidentja e Kosovës, Justina
Shiroka-Pula, e cila kërkoi “hetim
urgjent, të plotë dhe të paanshëm
për vrasjen”. 
Kryetarja e Kuvendit të Kosovës,
Albulena Haxhiu, në reagimin e
saj ka thënë se është e tronditur
thellësisht nga vrasja e Arlindës.
Ajo ka thënë se duhet të sqarohet
çdo veprim dhe mosveprim i
mundshëm institucional dhe, aty
ku vërtetohen shkelje, të
përcaktohet përgjegjësia
përkatëse. 
Edhe liderët e partive opozitare
kanë reaguar pas vrasjes së
Arlinda Zekajt, në Vitomiricë të
Pejës, duke kërkuar hetim të plotë
nga organet përgjegjëse.
Ndërsa shefi i UNMIK-ut, Peter
Due, dënoi ashpër vrasjen e
Zekajt. “Dhuna ndaj grave nuk
duhet toleruar kurrë”, tha Due,
duke kërkuar hetim të plotë dhe
llogaridhënie.
Aktivistet e organizatës QIKA
kanë zhvilluar një aksion simbolik
para ndërtesës së qeverisë, në të
cilën kanë vendosur mbishkrimin
“Shteti e vrau Arlindën” dhe kanë
derdhur disa kova me ngjyrë të
kuqe në shkallët e institucionit,
duke kërkuar përgjegjësi
institucionale për vrasjen e
Arlinda Zekajt. Gjatë aksionit,
aktivistja Blenda Asllani deklaroi
se Arlinda Zekaj kishte kërkuar
mbrojtje nga institucionet
shtetërore, kishte ndjekur
procedurat ligjore dhe kishte
siguruar urdhër mbrojtjeje por,
pavarësisht përpjekjeve të saj, jeta
e saj nuk u mbrojt.

Shpallet në
kërkim Albert
Sylaj, i dyshuar
për vrasjen e
Arlinda Zekajt

Policia e Kosovës ka kërkuar
bashkëpunimin e qytetarëve për
lokalizimin dhe arrestimin e
Albert Sylajt, i dyshuar për vrasjen
e Arlinda Zekajt. Sipas njoftimit të
Drejtorisë Rajonale të Policisë në
Pejë, kërkesa për publikimin e
fotografisë së tij është bërë me
autorizimin e Prokurorisë
Themelore në Pejë. Albert Sylaj, i
lindur më 12 dhjetor 1984 në
Deçan, është person i kërkuar nga
organet e drejtësisë.

VRASJA E ARLINDA ZEKAJT TRONDIT 
KOSOVËN, KËRKOHET LLOGARI DHE 
PËRGJEGJËSI NGA INSTITUCIONET

Vrasja e Arlinda Zekajt në Vitomiricë të Pejës, më 25
tetor, ka nxitur reagime të shumta dhe ka vënë në
qendër të vëmendjes përgjegjësinë e institucioneve
për mbrojtjen e viktimave të dhunës në familje.
Rasti ka ngritur pikëpyetje për mënyrën se si janë
trajtuar raportimet e saj dhe nëse janë ndërmarrë
masat e nevojshme për ta mbrojtur. Arlinda Zekaj
kishte kërkuar ndihmë nga institucionet, ndërsa
më 22 tetor i kishte drejtuar një shkresë Prokurorisë
në Pejë, ku kishte shprehur shqetësimin se mund
të përfundonte duke humbur jetën pa u mbajtur
askush përgjegjës. Më 25 tetor ajo u vra në
Vitomiricë, pak minuta pasi ishte kthyer në shtëpi
nga stacioni policor, ku kishte raportuar dhunën në
familje. I dyshuar është kunati i saj 



04 AKTUALEE MARTË, 27 TETOR 2026

Prishtinë, 26 tetor - Për më
shumë se dy dekada prania e
ushtarëve amerikanë në Kosovë
ka qenë jo vetëm pjesë e
misionit paqeruajtës të NATO-
s, por edhe një nga garancitë
kryesore të sigurisë së vendit.
Tani, ndërsa Shtetet e
Bashkuara rishikojnë
angazhimin e tyre ushtarak në
Evropë dhe kërkojnë që aleatët
evropianë të marrin përgjegjësi
më të mëdha për mbrojtjen e
kontinentit, pyetjet për të
ardhmen e kësaj pranie kanë
marrë një rëndësi të re.
Në qendër të ndryshimeve
është koncepti NATO 3.0, i cili
synon një ndarje të re të
përgjegjësive mes dy anëve të
Atlantikut.
Kosova nuk është jashtë këtyre
zhvillimeve.
Misioni i NATO-s, KFOR, i
pranishëm në vend që nga
përfundimi i luftës më 1999, ka
nisur një proces riorganizimi.
Nga mijëra ushtarë amerikanë
që shërbenin në Kosovë pas
luftës, sot kanë mbetur më pak
se 600.
Nuk ka ndonjë vendim të
konfirmuar për zvogëlimin e
mëtejshëm të tyre.

Megjithatë, ndryshimet në
strukturën e forcave amerikane
dhe planet për riorganizimin e
KFOR-it kanë hapur diskutimin
nëse roli i ShBA-së në sigurinë e
Kosovës mund të ndryshojë.
Për kryeministrin e Kosovës,
Albin Kurti, e ardhmja e pranisë
amerikane duhet të mbështetet
në një angazhim të
qëndrueshëm ushtarak. Ai ka
kërkuar që kampi Bondsteel të
shndërrohet në bazë të
përhershme të ShBA-së. “Një
prezencë e tillë do të shërbente
si garantuese për paqe dhe siguri
në Kosovë dhe rajon dhe si një
bazë strategjike për operacionet
e NATO-s në Evropën
Juglindore”, ka thënë Kurti.

Një ndryshim në
Bondsteel, shumë

pikëpyetje

Më 12 tetor në kampin
Bondsteel ndodhi një ndryshim
në strukturën komanduese të
forcave amerikane në Kosovë.
Për herë të parë pas më shumë
se një dekade, njësitë aktive të
Ushtrisë amerikane morën nga
Garda Kombëtare e Floridës

drejtimin e Komandës Rajonale
Lindje të KFOR-it. Ndryshimi
mund të duket teknik, por
ndodhi në një kohë kur
Uashingtoni po bën rishikimin
e pranisë së tij ushtarake në
Evropë. 
Pjesëtarët e Gardës Kombëtare
zakonisht shërbejnë me kohë të
pjesshme jashtë periudhave të
mobilizimit, ndërsa njësitë
aktive përbëhen nga ushtarë
me shërbim të plotë.
Ushtria amerikane e arsyetoi
rotacionin me
disponueshmërinë e forcave
dhe nevojat e misionit, por nuk
sqaroi nëse ky ndryshim
shoqërohet edhe me ndryshime
në numrin e trupave,
kapacitetet apo përgjegjësitë e
tyre në Kosovë.
Radio Evropa e Lirë kërkoi
sqarime nga Departamenti
Amerikan i Luftës për natyrën e
rotacionit dhe planet e
mundshme për praninë
amerikane në Kosovë gjatë
viteve 2026 dhe 2027, por nuk
mori përgjigje.
Sinjalet për ndryshime,
megjithatë, kanë ardhur disa
muaj më herët.
Në qershor, Komanda

Evropiane e ShBA-së ka
konfirmuar për Radion Evropa
e Lirë se kontributi amerikan në
KFOR do t’u nënshtrohej
përshtatjeve graduale, në
përputhje me një rishikim të
udhëhequr nga strukturat
ushtarake të NATO-s.
As atëherë nuk janë dhënë
hollësi për natyrën apo
përmasat e ndryshimeve.
Tani NATO-ja konfirmon se
riorganizimi i KFOR-it është në
proces.
Në një përgjigje me shkrim për
Radion Evropa e Lirë, një zyrtar
i Aleancës e lidh atë me kalimin
drejt konceptit NATO 3.0.
“Ndërsa Aleanca po kalon drejt
konceptit NATO 3.0, procesi i
riorganizimit të KFOR-it do të
mundësojë ruajtjen e të njëjtit
efekt strategjik, me përdorim
më efikas të burimeve dhe nën
udhëheqjen e vazhdueshme
evropiane”, thuhet në përgjigje.
NATO-ja thekson se mandati i
KFOR-it, i përcaktuar nga
Kombet e Bashkuara, mbetet i
pandryshuar, ashtu si edhe
angazhimi për sigurinë e të
gjitha komuniteteve në Kosovë
dhe stabilitetin në Ballkanin
Perëndimor.
Por, nuk sqaron nëse rotacioni
amerikan në Bondsteel është
pjesë e këtij riorganizimi.
Përgjigje nuk dhanë as Qeveria
dhe Ministria e Mbrojtjes e
Kosovës, të cilave Radio Evropa
e Lirë u kërkoi të sqaronin nëse
janë informuar për ndryshime

të mundshme në kontingjentin
amerikan dhe nëse kanë marrë
garanci për vazhdimësinë e
pranisë së ShBA-së në KFOR.

Nga Uashingtoni, 
një ndarje e re e

përgjegjësive

Ajo që ndodh në Kosovë është
vetëm një pjesë e një rishikimi
shumë më të gjerë të rolit
ushtarak amerikan në Evropë.
Për dekada Shtetet e Bashkuara
kanë siguruar një pjesë të
madhe të forcave, pajisjeve dhe
kapaciteteve nga të cilat varet
mbrojtja e kontinentit. Por,
administrata amerikane kërkon
që kjo barrë të ndahet ndryshe.
Në shkurt, zyrtari i lartë i
Pentagonit, Elbridge Colby,
paraqiti vizionin e NATO 3.0:
Evropa të marrë përgjegjësinë
kryesore për mbrojtjen
konvencionale të kontinentit,
ndërsa ShBA-ja të mbetet pjesë
e Aleancës, por me një rol të
ripërcaktuar.
Katër muaj më vonë, sekretari
amerikan i Mbrojtjes, Pete
Hegseth, paralajmëroi një
rishikim të dislokimit të forcave
amerikane në Evropë. “Për ta
realizuar këtë, Departamenti i
Luftës do të shqyrtojë, gjatë
gjashtë muajve të ardhshëm,
dislokimin e forcave amerikane
dhe bazat e tyre ushtarake në
Evropë”, deklaroi Hegseth më
18 qershor.

USHTARËT NË KOSOVË MUND 
TË ZËVENDËSOHEN, PO AMERIKA?

Derisa NATO-ja riorganizon KFOR-in dhe ShBA-ja rishikon praninë
ushtarake në Evropë, ekspertët paralajmërojnë se roli amerikan në sigurinë
e Kosovës nuk matet vetëm me numrin e ushtarëve. Megjithatë, ndryshimet
në strukturën e forcave amerikane dhe planet për riorganizimin e KFOR-it
kanë hapur diskutimin nëse roli i ShBA-së në sigurinë e Kosovës mund të
ndryshojë

Rishikimi nuk ka të bëjë vetëm
me numrin e ushtarëve që
ShBA-ja mund të mbajë në
kontinent.
Sipas një analize të Qendrës për
Studime Strategjike dhe
Ndërkombëtare (CSIS), të
publikuar në gusht, ai përfshin
edhe vendndodhjen e forcave
dhe kapacitetet ushtarake që
Uashingtoni do të vazhdojë t’ia
ofrojë NATO-s.
Radio Evropa e Lirë mëson nga
burimet e saj se rezultatet e këtij
procesi mund të bëhen publike
rreth fundit të nëntorit. Ato
mund të ofrojnë më shumë
qartësi edhe për planet e
Pentagonit në Kosovë. 
Jim Townsend, ish-zëvendës i
ndihmësit të sekretarit amerikan
të Mbrojtjes, pret që kontingjenti
amerikan në Kosovë të jetë pjesë
e rishikimit. Sipas tij, vendimet
për KFOR-in nuk do të merren të
shkëputura nga prioritetet e tjera
ushtarake të ShBA-së. “Cilido
qoftë vendimi i Aleancës,
kontributi amerikan do të
përcaktohet në përputhje me të,
sepse kur NATO-ja rishikon
dislokimin e forcave të saj, siç
është rasti me KFOR-in, vendet
anëtare mund të bien dakord për
një drejtim të caktuar. Pastaj
përcaktojnë se çfarë lloje forcash
nevojiten për ta realizuar atë”,
thotë Townsend për programin
Expose të Radios Evropa e Lirë.
Ndryshimet në ndarjen e
përgjegjësive mes ShBA-së dhe
Evropës nuk janë të reja. Ato
kanë ndodhur vazhdimisht që
nga përfundimi i Luftës së
Ftohtë. Por, Townsend sheh një
dallim të rëndësishëm këtë herë:
trysnia amerikane ndaj aleatëve
evropianë mund t’i bëjë
ndryshimet “më të shpejta” dhe
“më të mëdha”.

Evropa mund të ketë më
shumë përgjegjësi, por a

ka kapacitete?

Marrja e përgjegjësive më të
mëdha nga Evropa nuk
nënkupton vetëm shtimin e
numrit të ushtarëve. Për dekada
operacionet e NATO-s janë
mbështetur në kapacitete
amerikane që shumë vende
evropiane nuk i zotërojnë në të
njëjtën masë. Mes tyre janë:
inteligjenca dhe vëzhgimi,
transporti strategjik, furnizimi i
avionëve me karburant gjatë
fluturimit, mbrojtja ajrore dhe
sistemet e goditjes në distanca
të gjata. Disa prej këtyre
kapaciteteve mund të
zhvendosen ose të reduktohen
në përputhje me prioritetet e
reja amerikane.
Townsend thotë se aleatët
evropianë po shqyrtojnë
mënyrat për t’i kompensuar
ndryshimet e mundshme, por
paralajmëron se pajisjet,
personeli i specializuar dhe
aftësitë për operacione të
përbashkëta nuk sigurohen
brenda një kohe të shkurtër.
“Ushtria amerikane ka më
shumë kapacitete dhe pajisje
ushtarake sesa ushtritë
evropiane. Edhe kur evropianët
kanë pajisje të ngjashme, ato i
kanë në numër më të vogël.
Plotësimi i këtyre mangësive
kërkon kohë”, thotë ai.
Megjithatë, sfidat e mbrojtjes së
përgjithshme të Evropës nuk
janë domosdoshmërisht të
njëjta me ato të misionit të
NATO-s në Kosovë.
KFOR-i nuk është forcë e
dislokuar për mbrojtje
konvencionale të territorit të
NATO-s, por mision

paqeruajtës, me mandat për të
kontribuar në ruajtjen e një
mjedisi të sigurt dhe lirisë së
lëvizjes.
Rëndësia e tij u dëshmua edhe
gjatë tensioneve në veriun e
Kosovës, të banuar me shumicë
serbe, përfshirë përplasjet e vitit
2023, kur u plagosën edhe
pjesëtarë të KFOR-it.
Në strukturën aktuale të
sigurisë, Policia e Kosovës është
reaguesja e parë, EULEX-i i dyti
dhe KFOR-i i treti.
Misioni ka edhe forca rezervë
që mund të dislokohen në rast
të përkeqësimit të situatës. Për
më tepër, pjesa më e madhe e
trupave të KFOR-it vjen tashmë
nga vendet evropiane dhe
misioni drejtohet nga një
komandant evropian.
Një analizë e Qendrës
Ndërkombëtare për Mbrojtje
dhe Siguri (ICDS), e publikuar
në shtator, vlerëson se
evropianët mund t’i
zëvendësojnë kapacitetet
amerikane në KFOR më lehtë
sesa ato që ShBA-ja ofron për
mbrojtjen e përgjithshme të
Evropës. Por, kjo është vetëm
njëra anë e çështjes.

Jo vetëm sa ushtarë, por
çfarë përfaqësojnë ata

Edhe nëse vendet evropiane
arrijnë të zëvendësojnë një
pjesë të kontingjentit amerikan,
kjo nuk do të thotë
domosdoshmërisht se efekti i
pranisë së KFOR-it do të mbetet
i njëjtë. Për ekspertët, pesha e
ushtarëve amerikanë në Kosovë
nuk lidhet vetëm me
kapacitetet e tyre ushtarake, por
edhe me mesazhin politik dhe
strategjik që përcjell prania e

ShBA-së.
Michael O’Hanlon, ekspert i
mbrojtjes në Institutin
Brookings në Uashington, nuk
sheh ndonjë pengesë të madhe
që evropianët t’i kompensojnë
kapacitetet luftarake amerikane
në Kosovë.
Shqetësimi i tij është tjetër:
çfarë mesazhi do të dërgonte
një zvogëlim i madh, apo largim
i plotë, i forcave amerikane?
“Nuk jam aq i shqetësuar për
kapacitetet luftarake. Për mua,
rëndësi ka që në Kosovë të
mbetet një numër i caktuar
ushtarësh amerikanë. Ndoshta
disa qindra do të mjaftonin për
ta ruajtur angazhimin dhe
praninë e ShBA-së, dhe për të
siguruar që Serbia nuk e krijon
përshtypjen se Shtetet e
Bashkuara e kanë humbur
interesimin për Kosovën”, thotë
O’Hanlon për Exposenë.
Edhe analiza e ICDS-së
paralajmëron se një tërheqje
amerikane mund të ketë pasoja
politike. Sipas saj, një zhvillim i
tillë mund të ndikojë në
llogaritjet e forcave nacionaliste
serbe në Kosovë, ndërsa Rusia
mund ta interpretojë si zhvillim
në favor të interesave të saj. Për
kolonelin e pensionuar
amerikan Ray Wojcik, nga
Qendra Ndërkombëtare për
Mbrojtje dhe Siguri, çështja
shkon përtej Kosovës. Ai
vlerëson se përqendrimi më i
madh i ShBA-së në rajonin e
Paqësorit nuk duhet të bëhet në
kurriz të pranisë amerikane në
Evropë. “Udhëheqja evropiane
nuk duhet të nënkuptojë
mungesën e Amerikës. Ky do të
ishte gabim. Nëse i zvogëlojmë
ndjeshëm forcat në Evropë,
përfshirë Ballkanin, për t’u
përqendruar në Paqësor,

rrezikojmë ta humbasim
ndikimin tonë”, thotë Wojcik
për Radion Evropa e Lirë. Sipas
tij, ShBA-ja ka nevojë për aleatët
e saj dhe siguria evropiane
mbetet e lidhur ngushtë me
sigurinë globale.
Sa i përket rotacionit të fundit
në Bondsteel, Wojcik përmend
disa shpjegime të mundshme:
riorganizimin e forcave,
gatishmërinë e njësive apo
situatën e sigurisë. Por, ai nuk
mund të konfirmojë se cila prej
tyre qëndron, në fakt, pas
vendimit amerikan.
O’Hanlon nuk sheh ende arsye
për alarm, megjithëse
paralajmëron se vendimet e
ardhshme në Uashington
kërkojnë vëmendje. “E dimë se
disa zyrtarë në Pentagon po
përpiqen ta zvogëlojnë
ndjeshëm angazhimin
amerikan në Evropë. Po ashtu, e
dimë se presidenti dhe
nënpresidenti i ShBA-së kanë
qëndrime të dyzuara ndaj
NATO-s në përgjithësi”, thotë ai.
“Prandaj, kjo është diçka që
duhet ndjekur me kujdes. Nuk
jam ende në gjendje alarmi, por
mendoj se nevojiten vigjilencë,
vëmendje dhe, nëse është e
nevojshme, edhe kundërshtim i
këtyre përpjekjeve”, shton
O’Hanlon.
Nga Gjermania dhe Italia, te
Polonia dhe Rumania, rreth 80
mijë ushtarë amerikanë janë të
dislokuar në Evropë, sipas të
dhënave të publikuara gjatë
vitit 2026. Ata shërbejnë në baza
të përhershme ose me
rotacione dhe mbështesin
sigurinë e kontinentit.
Kosova zë pak vend në këtë
hartë por, siç paralajmëron
Wojcik, largimi i plotë prej saj
mund t’i kushtojë rajonit.

KAMENICË, 26 TETOR - Kryetari i
komunës së Kamenicës,
Kadri Rahimaj, ka nënshkruar
memorandum mirëkuptimi
me Ministrinë e Arsimit dhe
Shkencës (MASh) për
pranimin e inventarit në vlerë
prej 132,197 eurosh, i cili do
të shërbejë në përmirësimin e
kushteve në institucionet

arsimore të komunës.
Në kuadër të këtij
memorandumi inventari do
të shpërndahet në pesë
institucione arsimore: 1.
Institucioni parashkollor në
Koretin; 2. Institucioni
parashkollor “Filizat” në
Kamenicë; 3. ShFMU “Sejdi
Kryeziu” në Roganë; 4. IAAP

“Andrea Durrsaku” në
Kamenicë; 5. Gjimnazi
“Ismail Qemali” në
Kamenicë.
Ky inventar do të kontribuojë
për krijimin e kushteve më të
përshtatshme për zhvillimin
e procesit edukativo-arsimor,
duke mbështetur punën e
mësimdhënësve dhe duke

përmirësuar ambientet ku
fëmijët dhe të rinjtë
zhvillojnë mësimin.
Komuna e Kamenicës
vazhdon të angazhohet për
avancimin e infrastrukturës
dhe kushteve në institucionet
arsimore, me synimin që
nxënësit dhe fëmijët të kenë
hapësira më funksionale dhe

më të përshtatshme për
edukim dhe mësimnxënie.

132 197 euro inventar për institucionet arsimore në Kamenicë

PRISHTINË, 26 TETOR - Presidentja
e Republikës së Kosovës, Justina
Shiroka-Pula, priti të enjten në
takim kreun e Bashkësisë Islame
të Kosovës, myftiun Naim
Tërnava, i cili e uroi për marrjen
e detyrës dhe i dëshiroi suksese
në ushtrimin e mandatit.
Gjatë takimit u diskutua për
rëndësinë e bashkëjetesës

ndërfetare dhe ruajtjen e
traditës së tolerancës,
mirëkuptimit dhe respektit të
ndërsjellë në shoqërinë
kosovare.
Presidentja Shiroka-Pula
vlerësoi kontributin e
Bashkësisë Islame të Kosovës
për promovimin e harmonisë
ndërfetare dhe në forcimin e

vlerave të solidaritetit, paqes
dhe mirëkuptimit ndërmjet
qytetarëve. Ajo theksoi se
bashkëjetesa ndërfetare dhe
respektimi i diversitetit janë
vlera të rëndësishme të
shoqërisë së Kosovës dhe pjesë
e identitetit të saj qytetar, të cilat
duhet të ruhen e të kultivohen
edhe në të ardhmen.

Presidentja pret në takim myftiun Tërnava, vlerëson kontributin e BIK-ut në promovimin e harmonisë ndërfetare

PRISHTINË, 26 TETOR - Profesori
amerikan Edward Joseph ka
thënë se Kosova duhet ta
shfrytëzojë mundësinë për të
negociuar me Bashkimin Evropian
për shqetësimet lidhur me
Gjykatën Speciale, me synimin që
kjo çështje të lidhet edhe me
anëtarësimin e Kosovës në
Këshillin e Evropës.
Në një bashkëbisedim me
publicistin Veton Surroi në
podcastin “PIKË”, Joseph ka
argumentuar se ekziston një
përputhje interesash mes Kosovës,
BE-së dhe administratës
amerikane për të arritur një
mirëkuptim që do t’i hapte
Kosovës rrugën drejt Këshillit të
Evropës. “Ka përputhje me
administratën që Kosova mund ta
zbatojë dhe gjithashtu me

Bashkimin Evropian në një
mënyrë shumë të rëndësishme
për të arritur një mirëkuptim, një
marrëveshje që mund të përfshijë
më në fund anëtarësimin e
Kosovës në Këshillin e Evropës”,
ka thënë Joseph.
Sipas tij, anëtarësimi në këtë

organizatë do t’i mundësonte
Kosovës një rrugë drejt Gjykatës
Evropiane për të Drejtat e Njeriut,
ku vendimet e lidhura me rastet e
Gjykatës Speciale potencialisht
do të mund të shqyrtoheshin në
përputhje me juridiksionin dhe
kushtet përkatëse. “Kjo do të

ishte një mundësi e
jashtëzakonshme për Kosovën
në lidhje me Specialen, sepse do
të kishte një rrugë drejt Gjykatës
Evropiane të të Drejtave të
Njeriut dhe më pas do të mund të
merrte shqyrtim të duhur
gjyqësor. Kjo u shërben
interesave të Kosovës”, ka
deklaruar ai.
Joseph ka theksuar se kjo qasje
nuk nënkupton që Kosova duhet
t’i shpërfillë detyrimet e saj
ndërkombëtare, por të kërkojë
një zgjidhje përmes dialogut me
partnerët ndërkombëtarë. “Unë
nuk po them se Kosova duhet t’i
shpërfillë detyrimet e saj”, ka
thënë ai, duke shtuar se Bashkimi
Evropian mund t’i ngrejë
privatisht shqetësimet e veta
lidhur me procesin gjyqësor.

Gjatë bisedës me Surroin, Joseph
ka shprehur gjithashtu
mendimin se dënimet e
shqiptuara nga Gjykata Speciale
janë disproporcionale, ndonëse
ka theksuar se nuk po jep një
vlerësim përfundimtar për
aktgjykimin, pasi duhen
shqyrtuar mijëra faqe provash. Ai
ka thënë se ka arsye që të
diskutohen edhe kohëzgjatja e
procesit, shpenzimet dhe buxheti
i gjykatës, si dhe përputhshmëria
e dënimeve me ato të shqiptuara
nga Tribunali i Hagës. “Por asnjë
gjykatë nuk është mbi kritikën”,
ka thënë Joseph.
Gjykata Speciale dënoi katër ish-
drejtuesit e UÇK-së, Hashim
Thaçi, Kadri Veseli, Jakup
Krasniqi e Rexhep Selimi, me 81
vjet burgim së bashku.

JOSEPH: KOSOVA TA SHFRYTËZOJË SPECIALEN 
PËR TË AVANCUAR DREJT KËSHILLIT TË EVROPËS

Qendresa RAMA

PRISHTINË, 26 TETOR - Instituti i
Kosovës për Drejtësi (IKD) ka
dorëzuar të hënën në Kuvendin e
Republikës së Kosovës Nismën
Legjislative Qytetare për
plotësimin dhe ndryshimin e
Kodit Penal të Republikës së
Kosovës.
Nisma është dorëzuar nga Ehat
Miftaraj, drejtor ekzekutiv në IKD
si përfaqësues i Nismës
Legjislative, dhe Naim Jakaj nga
IKD, në takimin e mbajtur me
kryetaren e Kuvendit, anëtarët e
Kryesisë së Kuvendit dhe kryetarët
e grupeve parlamentare.
Nisma Legjislative Qytetare është
mbështetur nga gjithsej 12 120
qytetarë të Republikës së Kosovës,
duke tejkaluar numrin minimal

prej 10 000 nënshkrimesh të
kërkuara për ushtrimin e së
drejtës së qytetarëve për nismë
legjislative.
Nisma përmban dy propozime
për plotësimin dhe ndryshimin e
Kodit Penal.
Propozimi i parë synon
përcaktimin e përgjegjësisë
penale për përdorimin e parasë
dhe burimeve publike për
përfitim elektoral, në rastet kur
përdorimi i tyre bëhet me qëllim
të sigurimit të përfitimit elektoral
për një subjekt politik dhe jashtë
skemave, programeve apo
detyrimeve të rregullta dhe të
miratuara paraprakisht.
Propozimi i dytë synon
përcaktimin e shprehur të
përgjegjësisë penale për
moszbatimin e qëllimshëm të
vendimeve përfundimtare dhe

detyruese dhe masave të
përkohshme të Gjykatës
Kushtetuese të Republikës së
Kosovës, nga personat që kanë
detyrim për zbatimin e tyre.
Procesi i mbledhjes së

nënshkrimeve ka filluar më 23
korrik 2026 dhe është përmbyllur
më 23 tetor 2026. Gjatë kësaj
periudhe IKD ka zhvilluar
aktivitete informuese dhe të
mbledhjes së nënshkrimeve në

komuna të ndryshme të Kosovës
si dhe diskutime me qytetarë,
studentë dhe përfaqësues
institucionalë.
Me dorëzimin e Nismës, IKD ka
dorëzuar edhe Projektligjin,
Memorandumin Shpjegues, listat
origjinale të nënshkrimeve,
dokumentacionin elektronik
përkatës dhe njoftimin lidhur me
burimet e financimit të Nismës.
IKD pret që Nisma Legjislative
Qytetare të procedohet dhe
shqyrtohet nga Kuvendi i
Republikës së Kosovës në
përputhje me Kushtetutën dhe
Ligjin për Nismat Legjislative.
IKD falënderon të gjithë qytetarët
që e kanë mbështetur Nismën
dhe kanë marrë pjesë në këtë
proces të drejtpërdrejtë të
ushtrimit të së drejtës kushtetuese
për të propozuar ligje.

IKD-ja DORËZON NË KUVEND NISMËN LEGJISLATIVE 
PËR NDRYSHIMIN DHE PLOTËSIMIN E KODIT PENAL 

TË NËNSHKRUAR NGA 12 MIJË QYTETARË

PRISHTINË, 26 TETOR -
Prokuroria Speciale e Kosovës
njoftoi më 26 tetor se ka
ngritur aktakuzë ndaj S. R. për
pjesëmarrje në sulmin ndaj
Policisë së Kosovës në Banjskë
të Zveçanit më 24 shtator
2023. Aktakuza është dorëzuar
në Gjykatën Themelore në
Prishtinë. Ai akuzohet për
kryerjen e veprës terroriste
dhe vepra “të rënda kundër

rendit kushtetues dhe sigurisë
së Republikës së Kosovës”.
Sipas Prokurorisë, S. R.. mori
pjesë në sulm “si pjesë e një
grupi terrorist të strukturuar
dhe të armatosur rëndë”,
bashkë me të pandehurit e
përfshirë në aktakuzën e
ngritur më 11 shtator 2024.
Ai ishte arrestuar më 17 prill
2026 në pikëkalimin kufitar
me Serbinë, në Merdar.

Ministri i Brendshëm i
Kosovës, Xhelal Sveçla, e kishte
identifikuar atëherë të
arrestuarin si Stefan
Raduloviq.
Në sulmin e Banjskës, një grup
i armatosur serbësh vrau
rreshterin e Policisë së
Kosovës, Afrim Bunjaku. Gjatë
përleshjeve që pasuan, u vranë
edhe tre sulmues.
Aktakuza e shtatorit 2024

përfshinte 45 të pandehur.
Sipas saj, grupi kishte synuar
shkëputjen e pjesës veriore të
Kosovës dhe bashkimin e saj
me Serbinë përmes
përdorimit të dhunës dhe
armatimit të rëndë.
Përgjegjësinë për sulmin e ka
marrë Millan Radoiçiq, ish-
nënkryetar i Listës Serbe,
partisë më të madhe të
serbëve në Kosovë, e cila

gëzon mbështetjen e
Beogradit.
Kosova e ka cilësuar sulmin
terrorist dhe e ka akuzuar
Serbinë se qëndron prapa tij.
Beogradi i ka mohuar këto
akuza.

Aktakuzë ndaj një të dyshuari për pjesëmarrje në sulmin në Banjskë

PRISHTINË, 26 TETOR - Kryetarja e
Kuvendit të Kosovës, Albulena
Haxhiu, ka bërë me dije të hënën
se seanca e rregullt plenare do të
mbahet këtë të enjte, duke filluar
nga ora 10:00. 
Pas mbledhjes së sotme të
Kryesisë së Kuvendit, Haxhiu ka
njoftuar se në rend të ditës do të
jenë projektligji për ndarjet
buxhetore dhe ai për Byronë
Shtetërore për Verifikimin dhe
Konfiskimin e Pasurisë së
Pajustifikueshme. 
Ajo ka theksuar se për
themelimin e Byrosë është
insistuar prej vitesh, duke

vlerësuar se pozita publike nuk
duhet të shërbejë si mjet
pasurimi apo si mburojë për
fshehjen e pasurisë së
pajustifikueshme. “Zyrtari që
nuk mund ta arsyetojë pasurinë
me të ardhura të ligjshme, duhet
të japë llogari”, ka shkruar
Haxhiu.
Ajo ka bërë thirrje për
mbështetjen e deputetëve, në
mënyrë që kjo nismë të
përfundojë, Byroja të bëhet
funksionale dhe ligji të zbatohet
në praktikë.
Haxhiu ka njoftuar gjithashtu se
në mbledhjen e sotme është

vendosur të shpallet konkurs
publik për dizajnimin e logos së
Kuvendit. Sipas saj, me
plotësimin e institucioneve,
Kuvendi ka hyrë në ritmin e
punës, ku Kryesia mblidhet çdo
të hënë, ndërsa seancat e
rregullta plenare mbahen çdo të
enjte.
Ajo ka theksuar se, me 200
projektligje në agjendën e
qeverisë, angazhimi i Kuvendit
është që secili prej tyre të
trajtohet pa vonesa dhe me
përgjegjësi.
Në fund, kryetarja e Kuvendit ka
bërë me dije se në mbledhjen e

sotme është dorëzuar edhe
nisma qytetare për ndryshimin e

Kodit Penal, e cila do të trajtohet
sipas procedurave të parapara.

Kuvendi mban seancë të enjten, në rend dite Byroja për Konfiskimin e Pasurisë

882 MILIONË EURO NGA BE-ja, ZULFAJ: REFORMAT 
NUK HUMBEN, KOSOVA DO T’I ZBATOJË PAVARËSISHT

PREJ VONESAVE NË AFATE
Faton DËRMAKU

PRISHTINË, 26 TETOR -
Kryenegociatori i Kosovës për
integrimin evropian, Jeton
Zulfaj, ka theksuar se asnjë
reformë e paraparë në kuadër të
Agjendës së Reformave nuk do
të mbetet pa u zbatuar
pavarësisht prej vonesave në
përmbushjen e afateve. Ai ka
vlerësuar se, ndonëse është e
pafavorshme që Kosova të mos i
përfitojë me kohë mjetet
financiare të Bashkimit
Evropian (BE), reformat e
parapara për afatin e 30
qershorit mbeten pjesë e
agjendës së vendit.
Në tryezën e rrumbullakët të
organizuar nga Grupi për
Studime Juridike dhe Politike
(GLPS), me temën “Rruga e
Kosovës drejt BE-së pas
bllokadës politike: Nga
momentumi në reforma”, Zulfaj
ka thënë se shumica e
reformave të mbetura pritet të
zbatohen gjatë këtij viti. “Ne
tashmë e kemi thënë disa herë
që reformat nuk humben. Ne
jemi në një proces reformash,
që titullohet ‘Agjenda e
Reformave’. Sigurisht është keq
kur mjetet nuk arrijnë të fitohen
me kohë. Kjo është çështje edhe
e afateve, por të gjitha reformat
që kanë qenë të parapara për
afatin e 30 qershorit janë
përsëri në agjendën tonë të
reformave, shumica e të cilave

zbatohen këtë vit. Pra, asnjë
reformë nuk do të mbetet
mbrapa. Është keq të ketë
ngecje në procesin e reformave,
por sot kemi kohë të
diskutojmë”, ka deklaruar
Zulfaj.
Ai ka vlerësuar se kritikat e
bazuara në fakte dhe informimi
i drejtë i publikut janë të
rëndësishme për përmirësimin
e punës së institucioneve dhe
avancimin e procesit të
reformave.
Sipas Zulfajt, Plani i Rritjes
parasheh 111 hapa reformues,
të ndarë në pesë fusha, të cilat
synojnë përmirësimin e
shërbimeve publike, rritjen
ekonomike, krijimin e më
shumë mundësive për të rinjtë,
avancimin social dhe mbrojtjen
e të drejtave dhe lirive të
qytetarëve. Ai ka bërë me dije se
Kosova mund të përfitojë 882
milionë euro nga ky plan, prej të
cilave një e treta janë grante,
ndërsa dy të tretat kredi.
“Kritika e mbështetur në fakte e
ndihmon punën tonë dhe i
përmirëson institucionet. Roli
juaj është tejet i rëndësishëm, jo
vetëm në kritikën konstruktive,
por edhe në informimin e drejtë
të opinionit publik. Siç e dini,
Plani i Rritjes, me 111 hapa
reformues të ndarë në pesë
fusha, do të sjellë reforma të
rëndësishme në shoqëri. Ato
synojnë përmirësimin e jetës së
qytetarëve, rritjen ekonomike,
ofrimin e shërbimeve publike

më të mira, krijimin e më
shumë mundësive për të rinjtë,
avancimin social dhe mbrojtjen
e të drejtave dhe lirive të
qytetarëve.
Plani i Rritjes ka katër shtylla,
ndërsa dy shtyllat e fundit
lidhen me Agjendën e
Reformave dhe stimujt për
zbatimin e tyre. Kosova mund
të përfitojë 882 milionë euro, prej
të cilave një e treta janë grante
dhe dy të tretat kredi. Rëndësia e
tyre nuk qëndron vetëm te
fondet, por edhe te përmbajtja
dhe ndikimi që kanë në jetën e
qytetarëve. Në këtë proces janë të
përfshira 18 institucione

përgjegjëse, ministri dhe
institucione të pavarura, duke
përfshirë edhe Kuvendin. Po
ashtu, të gjithë ju jeni partnerë në
këtë proces, me qytetarët si
përfitues përfundimtarë”, ka
thënë ai.
Kryenegociatori i Kosovës ka
theksuar se procesi i anëtarësimit
në Bashkimin Evropian kërkon
angazhim të përbashkët të
institucioneve, shoqërisë civile
dhe medieve, duke respektuar
ndarjen e pushteteve dhe
përgjegjësitë e secilit institucion.
“Procesi i anëtarësimit në
Bashkimin Evropian kërkon qasje
dhe angazhim gjithëshoqëror.

Këtë e kemi thënë disa herë, duke
përfshirë edhe shoqërinë civile.
Megjithatë, pushtetet janë të
ndara. Qeveria është bartëse e
procesit, por nuk mund ta kryejë
punën e drejtësisë, sepse këtë
duhet ta bëjë drejtësia. Po ashtu,
qeveria nuk mund t’i miratojë
ligjet, sepse këtë duhet ta bëjë
Kuvendi, dhe as ta kryejë punën e
agjencive të pavarura. Sigurisht,
edhe mediet dhe shoqëria civile
duhet ta luajnë rolin e tyre si
shtylla të rëndësishme dhe jetike
për demokracinë, duke
kontribuar në informimin e drejtë
të qytetarëve”, ka deklaruar
Zulfaj.

PRISHTINË, 26 TETOR - Punëtorët e
Ndërmarrjes Publike “Infrakos”
kanë protestuar të hënën para
Stacionit Hekurudhor në Fushë-
Kosovë, duke kërkuar
indeksimin e pagave. Ata kanë
paralajmëruar grevë të
përgjithshme nëse bordi i
ndërmarrjes nuk u përgjigjet
kërkesave të tyre.
Kryetari i Sindikatës së
“Infrakos”-it, Hysen Nikqi, tha se

protesta është organizuar për
shkak të mosindeksimit të
pagave dhe mungesës së
rezultateve nga takimet me
drejtuesit e ndërmarrjes dhe
bordin. Sipas tij, takimi me
kryeshefin, i mbajtur më 4 korrik,
si dhe bisedimet me bordin nuk
kanë sjellë zgjidhje konkrete.
Nikqi theksoi se rritja e pagës
minimale ka ndikuar te një pjesë
e punëtorëve, por ka shtuar

pakënaqësitë te të tjerët, pasi
pagat nuk pasqyrojnë
përgjegjësitë e tyre në punë. Ai
bëri me dije se rreth 147
punëtorë kanë përfituar nga
rritja e pagës minimale, ndërsa
rreth 50 të tjerë vazhdojnë të jenë
të pakënaqur me pagat në raport
me përgjegjësitë që kanë.
Protesta ishte paralajmëruar të
zgjaste një orë, gjatë së cilës do të
ndërpritej edhe qarkullimi i

trenit në linjën Prishtinë - Pejë.
Nikqi paralajmëroi se nëse bordi
nuk merr vendim konkret,
sindikata do të ndërmarrë
veprime të tjera deri në grevë të
përgjithshme në tërë territorin e
Kosovës. 
Ndërkaq, punëtori i “Infrakos”-it,
Halim Behrami, tha se, përveç
pagave, shqetësim për punëtorët
mbetet edhe siguria në vendin e
punës. Ai theksoi se pozitat që

kërkojnë kualifikim dhe
përgjegjësi të larta nuk po
vlerësohen në mënyrë të
përshtatshme përmes pagave.

Punëtorët e “Infrakos”-it protestojnë për paga, paralajmërojnë grevë të përgjithshme

PRISHTINË, 26 TETOR - Deputeti i
LDK-së, Avdullah Hoti, ka
njoftuar se bashkë me 14
deputetë të grupeve
parlamentare të opozitës, kanë
nënshkruar kërkesë dhe e kanë

dërguar te presidentja e
Kosovës, duke kërkuar të
refuzohet dekretimi i Bashkim
Nurbojës në Bordin e BQK-së.
“Tani mbetet që presidentja t’i
përmbahet kompetencave të saj

kushtetuese dhe të veprojë në
përputhje me përgjegjësinë që i
jep Kushtetuta. Pavarësia e
institucioneve dhe respektimi i
procedurave kushtetuese duhet
të jenë mbi çdo interes tjetër”, ka

shkruar Hoti në “Facebook”.
Në këtë shkresë thuhet se ata
kanë kërkuar të refuzohet
riemërimi i Bashkim  Nurbojës
në pozitën e anëtarit
joekzekutiv në Bordin e BQK-së,

Hoti dhe 14 deputetë të opozitës kërkojnë nga presidentja 
ta refuzojë dekretimin e Bashkim Nurbojës në Bordin e BQK-së

PRISHTINË, 26 TETOR - Komisioni
për Mbikëqyrjen e Financave
Publike (KMFP) shqyrtoi raportin
vjetor të auditimit për vitin 2025 i
cili përfshin opinionin e
auditimit për raportin vjetor
financiare të Qeverisë së
Republikës së Kosovës, gjetjet
kryesore dhe rekomandimet, si
dhe rezultatet e auditimeve të
realizuara gjatë sezonit auditues
2025 - 2026.
Auditorja e përgjithshme Vlora
Spanca paraqiti në hollësi
raportin duke bërë me dije se
ZKA-ja  ka dhënë opinion të
kualifikuar për raportin vjetor
financiare të qeverisë për vitin
2025, që nënkupton se, përveç
ndikimit të çështjeve të
evidentuara në bazën për
opinionin e kualifikuar, raporti
financiar paraqet një pamje të
drejtë dhe të vërtetë në të gjitha
aspektet materiale. 

U tha se gabimet materiale kanë
të bëjnë me klasifikimin jo të
duhur të shpenzimeve në vlerë
prej 77.4 milionë eurosh,
mbivlerësimin e pasurive prej 33.5
milionë eurosh, nënvlerësimin e
llogarive të arkëtueshme prej 4.4
milionë eurosh, mbivlerësimin e
detyrimeve të papaguara prej 2.8
milionë eurosh dhe

mbivlerësimin e detyrimeve
kontingjente prej afër 30 milionë
eurosh. 
Spanca tregoi se ZKA-ja për
sezonin audituese 2025-2026 ka
realizuar 131 auditime, 99 prej tyre
janë auditime financiare dhe të
pajtueshmërisë për organizata
buxhetore dhe ndërmarrje
publike, 15 auditime të

performancës, 11 auditime të
veçanta të pajtueshmërisë dhe
gjashtë auditime të projekteve të
Bankës Botërore.  Ajo tha se
pavarësisht se nga viti në vit
vërehen përmirësime, rezultatet e
auditimeve tregojnë se ende
ekzistojnë mangësi, qoftë në
aspekte të pajtueshmërisë më
kornizën ligjore, ashtu edhe në
aspekte të tjera të përmbushjes së
objektivave në drejtim të
përmirësimit të jetës së qytetarëve.  
Si rezultat i auditimit pasqyrat
financiare të organizatave
buxhetore janë korrigjuar në vlerë
prej 119 milionë eurosh, duke
përmirësuar saktësinë, cilësinë
dhe besueshmërinë e raportimit
financiar. Po ashtu, komuna e
Mitrovicës së Jugut dhe komuna e
Kamenicës kanë rritur vlerën e
pasurive kapitale me gjithsej 151
milionë euro duke përmirësuar
prezantimin e pasurisë publike.  

Auditorja e përgjithshme tregoi se
për korrigjimin e mangësive të
identifikuara gjatë vitit 2025 janë
dhënë 1 032 rekomandime,
megjithatë shqetësues mbetet
fakti se nga rekomandimet e
dhëna në vitin 2024 janë zbatuar
vetëm 36 për qind.  
Spanca vlerësoi se forcimi i
llogaridhënies dhe rritja e zbatimit
të rekomandimeve duhet të jenë
ndër prioritetet e institucioneve
publike. “Prandaj u bëj thirrje
drejtuesve të institucioneve
publike të ndërmarrin masa
konkrete dhe në kohë për
adresimin e gjetjeve dhe
rekomandimeve të auditimit. Po
ashtu, inkurajoj Kuvendin e
Republikës së Kosovës që
rezultatet e auditimeve t’i përdorë
në mënyrë më aktive për ta
forcuar mbikëqyrjen dhe
llogaridhënien e institucioneve”,
deklaroi Spanca.

AUDITORJA E PËRGJITHSHME PARAQITI PARA KMFP-së REZULTATET
E RAPORTIT VJETOR TË AUDITIMIT PËR VITIN 2025 

PRISHTINË, 26 TETOR - Inspektorati
Qendror i Mbikëqyrjes së Tregut ka
shtuar aktivitetet për mbrojtjen e
konsumatorëve dhe garantimin e
sigurisë së produkteve, duke
realizuar 149 inspektime vetëm
gjatë javës së fundit, ku ka
shqiptuar 18 gjoba dhe ka ndaluar
vendosjen në treg të 16 000 lodrave
të pasigurta.
Gjatë javës inspektorët kanë
zhvilluar kontrolle në tregun e
brendshëm dhe në zonat
doganore, me fokus në sigurinë e
produkteve, mbikëqyrjen e
çmimeve, cilësinë dhe
konformitetin e produkteve, si dhe
respektimin e legjislacionit në fuqi.
Nga gjithsej 149 inspektime, 77
lëndë janë mbyllur, ndërsa 72 kanë
mbetur në procedurë, për shkak të
kërkesës për dokumentacion

shtesë ose nevojës për eliminimin
e parregullsive të konstatuara.
Brenda këtij aktiviteti janë
realizuar edhe 16 riinspektime.
Një nga rezultatet më të
rëndësishme të javës është
ndalimi i 16 000 lodrave të
pasigurta “Slime”, pas shtatë
inspektimeve të përbashkëta me
Doganat e Kosovës, në kuadër të
aksioneve të planifikuara me
projektin e GIZ-it. Ky veprim
synon parandalimin e vendosjes
së produkteve të pasigurta në treg
dhe mbrojtjen e konsumatorëve,
veçanërisht të fëmijëve.
Gjatë kontrolleve inspektorët kanë
shqiptuar 18 gjoba për shkelje të
ndryshme ligjore, duke përfshirë
mospërputhjen e çmimeve,
mungesën e deklaracioneve të
produkteve, moskonformitetin e

produkteve të ndërtimit dhe
mosrespektimin e urdhrave të
inspektorëve.
Vëmendje e veçantë i është

kushtuar edhe tregtimit të
metaleve të çmuara. Për mungesë
të dokumentimit të shenjëzimit të
këtyre produkteve janë shqiptuar

tetë gjoba, ndërsa janë bllombuar
gjithsej 3 892.13 gramë metale të
çmuara.
Aktivitetet mbikëqyrëse kanë
përfshirë gjithashtu kontrolle në
sektorin e naftës dhe derivateve të
saj, verifikimin e mjeteve matëse
dhe njehsorëve elektrikë, peshën e
bukës në furra, produktet e
kozmetikës, produktet e ndërtimit
dhe udhërrëfyesit turistikë. 
Ministria e Industrisë,
Ndërmarrësisë, Tregtisë dhe
Inovacionit, përmes Inspektoratit
Qendror të Mbikëqyrjes së Tregut
do të vazhdojë me kontrolle të
rregullta dhe veprime konkrete për
t’i parandaluar shkeljet, për ta
rritur sigurinë e produkteve dhe
për të garantuar një treg më
transparent dhe më të drejtë për të
gjithë konsumatorët.

IQMT: 149 INSPEKTIME NË TREG, 18 GJOBA, 16 000 LODRA 
TË PASIGURTA TË NDALUARA DHE 3.89 KG METALE 

TË ÇMUARA TË BLLOMBUARA

Kjo lëvizje lindi nga një tragjedi.
Ajo nisi me studentët që
bllokonin rrugët dhe u
shndërrua në protesta pothuajse
të përditshme, duke u kthyer në
një lëvizje mbarëkombëtare
kundër korrupsionit dhe
neglizhencës së qeverisë.
Në më pak se dy vjet, studentët
arritën t’i jepnin fund 14 viteve
të dominimit politik të
Aleksandar Vuçiçit, i cili pa se si
mbështetja për Partinë e tij
Progresive Serbe (SNS) po
zbehej, derisa kjo parti
përfundimisht dështoi në
zgjedhjet që u shndërruan në një
referendum për të ardhmen e
Serbisë.
Nga Beogradi në Novi Sad dhe
Nish, atmosfera ishte euforike,
ndërsa mbështetësit u mblodhën
në qendrat e qyteteve ose përpara
selive të Listës Studentore. Në një
postim në rrjetet sociale,
studentët shpallën: “Serbia është
e lirë”.
Më simbolikja nga të gjitha ishte
shpërbërja e të ashtuquajturit
“Ćaciland”, një kamp me tenda në
mbështetje të Vuçiçit, i ngritur 18
muaj më parë në Parkun e
Pionierëve, në qendër të
Beogradit, përpara Parlamentit
serb. Gardhet metalike u rrëzuan
mes thirrjeve: “Vuçiçi po
largohet”.

Si e ndryshoi lëvizja 
studentore Serbinë

Ata nuk kanë udhëheqës të qartë
dhe as përvojë në politikë.
Megjithatë, lëvizja “Lista
Studentore – Studentët Fitojnë”
arriti të tërhiqte votues kundër
qeverisë nga të gjitha shtresat e
shoqërisë serbe.
Lëvizja paraqiti kandidatë për të
250 vendet në Parlament, por
mes tyre nuk kishte asnjë student.
Ndërsa iu bashkua studentëve

që marshonin drejt Beogradit
javën e kaluar, kandidati kryesor
i listës, kardiologu Ilija
Srdanović, deklaroi se po
rishkruhej historia: “Kjo energji
është e pandalshme”.
“Ne u ofrojmë qytetarëve tanë
vlerat themelore të një shoqërie
të qytetëruar, të cilat ky regjim i
mëparshëm ua ka mohuar
qytetarëve tanë, tashmë për herë
të fundit”, tha ai për BBC-në.
Gjithçka nisi më 1 nëntor 2024,
kur streha prej betoni në hyrje të
stacionit hekurudhor të Novi
Sadit, qytetit të dytë më të madh
të Serbisë, u shemb, duke
shkaktuar vdekjen e 16
personave.
Tragjedia u konsiderua si një
simbol i korrupsionit të
përhapur. Kritikët e lidhën
rikonstruksionin me mangësi
fatale të stacionit me
presidentin, i cili e kishte lidhur
ngushtë emrin e tij me këtë
projekt.
“Kur u shemb streha, ajo ishte
pika që mbushi kupën”, thotë
Helena Ivanov, nga instituti
kërkimor Henry Jackson Society.
Sipas saj, ishte një moment i
ngarkuar emocionalisht, që
ndezi shkëndijën e një fushate
kombëtare marshimesh dhe
aktivitetesh. Kjo fushatë arriti të
fitonte zemrat dhe mendjet e
qytetarëve serbë në një mënyrë
që asnjë parti opozitare nuk
kishte mundur ta bënte më parë.
Ajo që nisi si protesta javore të
studentëve, të cilët kërkonin
drejtësi në kampuset
universitare dhe në rrugët e
qyteteve, u shndërrua shpejt në
një lëvizje kombëtare. Shpesh e
organizuar në nivel lokal, lëvizja
përfshiu shtresa shumë më të
gjera të shoqërisë serbe, mes
tyre fermerë, aktorë dhe
gjyqtarë.
Partia Progresive Serbe (SNS) e
Vuçiçit u trondit dukshëm dhe,

në janar 2025, kryeministri i tij
dha dorëheqjen “për të ulur
tensionet”.
Në mars 2025, Beogradi u bë
skena e protestës më të madhe
kundër qeverisë në historinë e
Serbisë. Ndërsa lëvizja
studentore, pa një udhëheqje të
centralizuar, po forcohej gjithnjë
e më shumë, studentët nisën të
organizoheshin përmes
asambleve studentore, të
njohura si plenume.
Në kohën kur Vuçiçi shpalli
zgjedhjet e parakohshme
muajin e kaluar, ata ishin gati.
“Ata kanë arritur ta shndërrojnë
atë vrull emocional në një
organizim të mirëfilltë dhe t’i
mësojnë njerëzit se si të
mbrojnë ndershmërinë e
procesit zgjedhor në qendrat e
votimit”, shpjegoi Helena Ivanov.
“Mesazhi ishte i qartë: sundimi i
ligjit, jo sundimi përmes ligjit”,
tha Gordana Delić, drejtuese e
Programit për Ballkanin në
Fondin Gjerman Marshall të
Shteteve të Bashkuara. Sipas saj,
votimi i së dielës ishte, në thelb,
një referendum.
Fillimisht, Vuçiçi u përpoq t’i
vlerësonte protestuesit si njerëz
“me qëllime të mira”. Megjithatë,
përpara zgjedhjeve, ai i akuzoi
ata se po përpiqeshin të
“rrëzonin” Serbinë.
Edhe pasi pranoi humbjen të
dielën në mbrëmje, ai ngriti një
akuzë të pabazuar, duke
pretenduar se studentët kishin
mbështetjen e disa “vendeve
evropiane dhe shtetit të thellë
amerikan”, pa përmendur emra
konkretë.

Kush do ta qeverisë tani
Serbinë?

Një gjë është e qartë: nuk do të
jenë studentët, pasi ata nuk
kandiduan në zgjedhje. Ky ishte

një vendim i mirëmenduar, pasi
elektorati ndoshta nuk do të
kishte votuar për një listë
kandidatësh me pak përvojë
jetësore.
Megjithëse kandidati i tyre
kryesor ishte Ilija Srdanović,
profesor i kardiologjisë në Novi
Sad, ai nuk konsiderohet realisht
si një kandidat i mundshëm për
kryeministër.
Pak prej kandidatëve dallohen si
udhëheqës të mundshëm.
Sipas projeksionit përfundimtar
të organizatave të pavarura të
sondazheve CeSID dhe Ipsos,
141 kandidatë të kësaj liste kanë
fituar mandate në Parlament.
Mes tyre janë: ish-ylli i
basketbollit, Dejan Bodiroga, i
renditur i 24-ti në listë, aktori i
njohur Tihomir Stanić, i teti në
listë, këngëtari operistik Nikola
Mikić, i 46-ti në listë, ish-
guvernatori i Bankës Kombëtare
të Serbisë, Dejan Šoškić, i 27-ti
në listë, si dhe një numër
relativisht i madh profesorësh
universitarë.
Emri i Šoškićit është përmendur
si një kandidat i mundshëm për
postin e kryeministrit.
Ai ka folur publikisht për
reformat që do të ndërmerrte në
ekonomi dhe është kritikuar
gjerësisht nga mediat pranë
qeverisë.

Cili është programi i tyre?

Deputetët e zgjedhur do të kenë
detyrën të zbatojnë atë që, në
thelb, përbën një program
politik.
Sipas vetë studentëve, ata po
kërkonin njerëz që mund të
hynin në institucione, “ta
kryenin punën e tyre me
përgjegjësi dhe të mos harronin
arsyen pse ndodheshin aty”.
Në kuadër të një programi me 11
pika, lëvizja studentore synon:

Çrrënjosjen e korrupsionit,
përmes krijimit të një njësie
policore që do të arrestojë
personat përgjegjës për
korrupsion.
Pastrimin e Ministrisë së Punëve
të Brendshme nga zyrtarët që
kanë shkelur rregullat gjatë
shtypjes së protestave, si dhe nga
kushdo që ka lidhje me krimin e
organizuar.
Reformimin e medias në Serbi,
ku ka pabarazi të theksuara, dhe
çlirimin e transmetuesit publik
nga kontrolli politik.
Ndalimin e emërimit të
militantëve partiakë në drejtimin
e ndërmarrjeve publike.
Vuçiçi dhe Partia Progresive
Serbe i mohojnë akuzat për
korrupsion dhe për përpjekje për
të ushtruar ndikim mbi mediat.

A do të vazhdojë të jetë
një lëvizje studentore,

edhe pa studentë?

Megjithëse nuk janë zgjedhur
deputetë, janë pikërisht
studentët ata që u kanë bërë
premtime qytetarëve serbë. Për
këtë arsye, ata do të përballen
me presion për të përmbushur
programin e tyre.
Qytetarëve të zakonshëm serbë,
të cilët studentët i përzgjodhën
për të përfaqësuar lëvizjen e
tyre, “u është besuar detyra që
një pjesë të betejës, të cilën e
kemi zhvilluar në rrugë gjatë vitit
të kaluar, ta zhvendosin brenda
institucioneve”, deklarojnë
studentët.
Në fjalimin e tij të dielën në
mbrëmje, Vuçiçi u tha
mbështetësve të partisë së tij se
studentët kishin shkatërruar dy
vite të jetës në Serbi dhe se ata
do të mposhteshin “më shpejt
nga sa mendojnë”. / Paul Kirby,
BBC

LËVIZJA STUDENTORE, NGA TRAGJEDIA 
TEK RRËZIMI I VUÇIÇIT 

Youssef Siher nuk është një nga
djemtë e rinj të zemëruar që
sulmuan Milanon.
Ai është 30 vjeç, flet katër gjuhë,
ka studiuar islamin politik, ka
shkruar për gazeta kombëtare,
ka frekuentuar institute
kërkimore dhe sot punon për një
kompani amerikane të
inteligjencës artificiale.
Ka qenë përfaqësues i
studentëve universitarë, aktivist
pro-Palestinës dhe themelues i
një shoqate myslimane. Ai ka
gjithashtu një histori që
shërbimet italiane të
inteligjencës e njohin prej vitesh:
për këtë arsye, ai ishte objekt i
vëmendjes së tyre që prej 7
tetorit, kur komentoi një postim
të Matteo Salvinit.
Ose, sipas hetuesve, edhe më
herët, pas vrasjes së një
ushtaraku italo-izraelit, nën një
postim të Antonio Tajanit. Është
ai, sipas hetuesve, njeriu që u
përpoq të vihej në krye të një
revolte pa drejtues. Por këtë e
bëri më vonë. Jo që në fillim.
Mes 17 dhe 18 tetorit, pas
përplasjeve në Milano,
tridhjetëvjeçari dyshohet se ka
hapur në mënyrë të pavarur
faqen në Instagram të Lëvizjes 17
Tetori.
Ai shpërndan thirrje, përpiqet t’i
japë protestës një drejtim politik
dhe organizon manifestime të
reja.
Është përsëri ai që, të premten,
njofton organizimin e
“protestave të befasishme”, me

grumbullime që do të
komunikoheshin vetëm në
momentin e fundit.
Megjithatë, 48 orë përpara
operacionit të policisë, AISI-ja
(Agjencia Italiane e Inteligjencës
së Brendshme) e kishte
identifikuar tashmë, siç kishte
raportuar gazeta Repubblica një
ditë më parë, dhe kishte filluar të
rindërtonte lidhjet e tij.
Emri i tij nuk ishte i panjohur.
I rritur në zonën e Brescias, me
origjinë nga Afrika e Veriut, Siher
kishte studiuar në Universitetin
Shtetëror të Milanos, duke
arritur deri në Senatin
Akademik. Në vitin 2018 kishte
kontribuar në themelimin e një
shoqate studentësh universitarë
myslimanë, duke u bërë
president i saj.
Më parë kishte punuar si asistent
biblioteke dhe si korrier për
shpërndarjen e ushqimeve. Më
pas mori diplomën universitare
në Komunikim dhe kreu
studimet master në Shkenca
Politike, me një tezë mbi lëvizjet
islamike marokene dhe
marrëdhëniet e tyre me
monarkinë.
Në vitin 2024 mbërriti në ISPI
(Instituti Italian për Studime të
Politikës Ndërkombëtare), në
Observatorin për Lindjen e
Mesme dhe Afrikën e Veriut.
Instituti saktëson se bëhej fjalë
për një praktikë profesionale dhe
se, që prej asaj kohe, nuk ka
pasur bashkëpunime të tjera me
të.

Ndërkohë, ai shkruan për
gazetën Il Fatto Quotidiano, ku
kishte kryer më parë një praktikë
profesionale. Bashkëpunon
gjithashtu me Voice Over
Foundation, një kolektiv
gazetarësh, aktivistësh,
studiuesish dhe artistësh të
angazhuar për «drejtësinë
sociale dhe klimatike».
Në korrik trajton rastin e vdekjes
së Abderrahim Fakirit, një 42-
vjeçari maroken që ndërroi jetë
gjatë një arrestimi në Bolonja.
“Fakiri nuk është një rast i
izoluar”, argumenton ai.
Përfundimi i tij është i prerë:
“Retorika raciste funksionon”.
Që prej janarit punon për
Mercor, një kompani amerikane
që merret me sistemet e
inteligjencës artificiale. Por është
mbi të gjitha rrugëtimi i tij politik
ai që ka tërhequr vëmendjen e
shërbimeve të inteligjencës. Që
në vitin 2024, inteligjenca kishte
sinjalizuar krijimin e organizatës
“Alba Nascente”.
Organizata “Alba Nascente”
lidhej me Siherin dhe, sipas
informacioneve të mbledhura në
atë periudhë, përhapte në
komunitetet myslimane
evropiane propagandë që i
atribuohej Hamasit dhe Frontit
Popullor për Çlirimin e
Palestinës.
Gjithashtu, ajo kontribuonte në
organizimin logjistik të
manifestimeve pro-Palestinës
dhe mbante marrëdhënie me të
majtën ekstreme antagoniste.

Marrëdhënie që ishin gjithçka
tjetër përveçse të thjeshta. Siher
kishte frekuentuar qendrat
sociale, përpara se të largohej
prej tyre, sipas rindërtimit të bërë
nga autoritetet, për shkak të disa
qëndrimeve antikomuniste dhe,
mbi të gjitha, antifeministe.
Analistët e konsiderojnë të afërt
me disa qëndrime iraniane. Ata
nuk përjashtojnë as mundësinë
që ai të ketë pasur kontakte me
qarqe të inteligjencës së Afrikës
së Veriut, veçanërisht asaj
algjeriane.
“Ai ishte një përfaqësues i shquar
i islamit politik”, thotë një burim
i inteligjencës për gazetën
Repubblica.
Por nuk ekziston asnjë provë që
t’i lidhë këto marrëdhënie të
mundshme me krijimin e
Lëvizjes 17 Tetori. Madje,
rezultatet e para të hetimeve
tregojnë të kundërtën.
Siher dyshohet se ka vepruar
krejtësisht i vetëm. “Ai sigurisht i
kishte aftësitë për ta bërë këtë”,
vëren një burim që ka njohuri
për verifikimet e kryera.
Ai njihte gjuhën dhe mënyrat e
komunikimit të protestës, si
edhe mekanizmat e
komunikimit digjital.
Por, sipas hetuesve, ai duket se
kishte neglizhuar sigurinë
informatike, duke lënë gjurmë
që një shërbim i huaj i
inteligjencës vështirë se do ta
kishte lejuar të mbeteshin.
Gjatë kontrolleve, Policia e
Parandalimit gjeti edhe manuale

që përmbanin udhëzime se si të
sulmoheshin efektivët e policisë.
Siher është nën hetim nga
Prokuroria e Milanos për nxitje
të kryerjes së veprave penale,
apologji ose glorifikim të veprave
penale, dhunë të organizuar
gjatë manifestimeve publike.
Akuzat përfshijnë edhe
rrethanën rënduese të
përdorimit të mjeteve
informatike.
Por një gjë është të nxitësh një
protestë në rrjetet sociale dhe
tjetër gjë është të organizosh
përplasjet.
Dhe nuk rezulton që ai të ketë
pasur një strukturë të aftë për të
drejtuar dhunën.
Profili i tij përputhet më tepër me
mekanizmat e luftës hibride: një
person i aftë të përfshihet në një
mobilizim që tashmë ka
shpërthyer, të kapë zemërimin e
njerëzve dhe ta shumëfishojë
përhapjen e tij.
Pra, të fryjë mbi zjarret e ndezura
nga të tjerët. Por kjo nuk provon
se pas tij qëndron një strukturë
drejtuese e huaj. Identifikimi i
Siherit mbyll vetëm pjesën e parë
të hetimit.
Nga tani e tutje, hetuesit duhet të
rindërtojnë se kush i ka
përforcuar mesazhet, përmes
cilave rrjete dhe me çfarë
ndërhyrjesh eventualisht të
organizuara.
Për t’iu përgjigjur pyetjes që
mbetet ende e hapur: A ka
vepruar vërtet Siher krejtësisht i
vetëm? / La Repubblica – Bota.al

KUSH ËSHTË YOUSSEF SIHER, 
“TRURI” PAS PROTESTAVE NË ITALI 

Real Madridi ka triumfuar 2:1
ndaj Barcelonës në “Camp Nou”,
në “El Clasico” që ka ndikuar në
garën për titullin e La Ligës.
Kylian Mbappe ka qenë
protagonist i mbrëmjes, duke
shënuar dy gola për madrilenët
dhe duke e çuar në 14 numrin e
golave të tij ndaj Barcelonës. Për

katalanasit ka realizuar
Raphinha, por goli i tij nuk ka
mjaftuar për ta shmangur
humbjen.
Reali ka marrë një fitore të
rëndësishme në një përballje
mes dy rivalëve historikë, duke e
ngushtuar diferencën me
Barcelonën në vetëm tri pikë. Me

këtë rezultat, gara për titullin
mbetet e hapur, ndërsa edhe
Atlético Madridi është në garë,
vetëm dy pikë larg Barcelonës,
sipas të dhënave të paraqitura.
Në xhiron e ardhshme Barcelona
do ta presë Alavesin, kurse Real
Madridi do të përballet me
Racing Santanderin.

Real Madridi fiton “El Clasicon” ndaj Barcelonës

PRISHTINË, 26 TETOR - Futbollisti i
Feronikelit ’74, Albin
Prapashtica, është shpallur më
i miri i xhiros së 11-të në Albi
Mall Superligën e Kosovës, ka
njoftuar të hënën Federata e
Futbollit e Kosovës (FFK).

Prapashtica e ka fituar çmimin
“Ylli i Javës” falë paraqitjes së tij
në fitoren 3:0 të Feronikelit ’74
ndaj Dukagjinit, në të cilën ka
luajtur për 76 minuta dhe ka
shënuar dy gola. Me këtë
paraqitje sulmuesi ka qenë

ndër lojtarët kryesorë në sig-
urimin e tri pikëve për
skuadrën nga Drenasi.
Vlerësimi është bërë nga
Komisioni i Veteranëve të
Futbollit, i cili ka veçuar
paraqitjen e Prapashticës, efik-

asitetin para portës dhe
angazhimin gjatë gjithë ndesh-
jes. “Ai u dallua si një nga fut-
bollistët më meritorë të kësaj
xhiroje”, ka shkruar FFK-ja në
njoftimin për ndarjen e çmimit
“Ylli i Javës”.

Albin Prapashtica shpallet “Ylli i Javës” në Superligë

DRITA TRIUMFON NDAJ PRISHTINËS, 
MALISHEVA RUAN KREUN E TABELËS

XHAKA PREMTON RIKTHIMIN E SUNDERLANDIT

PRISHTINË, 26 TETOR - Drita ka
fituar derbin e xhiros së 11-të
të Albi Mall Superligës së
Kosovës në futboll, duke e
mposhtur Prishtinën me
rezultat 3:0 në Kampin
Nacional të FFK-së në Hajvali.
Me të njëjtin rezultat Feronikeli
74 ka triumfuar ndaj
Dukagjinit, ndërsa Malisheva
ka fituar 2:0 kundër Drenicës
për ta vazhduar kryesimin në
tabelë.
Drita ka shënuar fitore përmes
golave të Blerim Krasniqit në
minutën e 37, Liridon Balajt në
minutën e 62-të dhe Kemehlo
Nguenës në minutën e 84-t. Me
këtë rezultat skuadra gjilanase
ia ka shkaktuar Prishtinës
humbjen e parë në këtë edicion
dhe është ngritur në pozitën e
tretë me 20 pikë. Prishtina
mbetet e dyta me 23 pikë,
ndërsa Malisheva kryeson me
26.
Fitore 3:0 ka regjistruar edhe
Feronikeli ’74 ndaj Dukagjinit
në stadiumin “Rexhep
Rexhepi” në Drenas. Albin
Prapashtica ka shënuar në
minutën e 30, ndërsa Noah
Yannick dhe sërish Prapashtica
kanë realizuar në minutat 47
dhe 48. Feronikeli 74 renditet i

teti me 11 pikë, kurse Dukagjini
mbetet i pesti me 17 pikë.
Kryesuesja Malisheva ka
mposhtur Drenicën me
rezultat 2:0 në stadiumin
“Bajram Aliu” në Skenderaj.

Dreni Kryeziu ka shënuar në
minutën e 35-të, ndërsa Rimal
Haxhiu e ka vulosur fitoren në
minutën e 52-të. Malisheva ka
arritur në 26 pikë, me tetë
fitore, dy barazime dhe një

humbje, ndërsa Drenica
mbetet e shtata me 11 pikë.
Ndërkohë Gjilani dhe Llapi
kanë barazuar 1:1 në ndeshjen
e zhvilluar të premten
mbrëma. Ardian Limani i ka

kaluar vendasit në epërsi në
minutën e 69, por Arbnor Aliu
ka barazuar në minutën e 88,
duke i siguruar Llapit një pikë
në udhëtim.
Ndeshja në mes të Vushtrrisë
dhe Ballkanit, e planifikuar të
zhvillohej në stadiumin “Zahir
Pajaziti” në Podujevë, nuk
është zhvilluar për shkak të
bojkotit të futbollistëve të
Vushtrrisë.
Pas 11 xhirove Malisheva
kryeson me 26 pikë, e ndjekur
nga Prishtina me 23 dhe Drita
me 20 pikë. Dukagjini renditet i
pesti me 17 pikë, ndërsa
Feronikeli 74 dhe Drenica kanë
nga 11 pikë.

SUNDERLAND, 26 TETOR - Barazimi
pa gola i Sunderlandit në shtëpi
ndaj Leeds Unitedit, në xhiron e
fundit të kampionatit anglez,
nuk e ka zbehur optimizmin e
Granit Xhakës për ndeshjet e
ardhshme.
Kapiteni i Sunderlandit u ka
dërguar një mesazh tifozëve,
duke premtuar se skuadra do të
vazhdojë të luftojë për t’u
rikthyer te rezultatet pozitive

dhe për të dalë nga kriza
aktuale. Sipas të dhënave të
paraqitura, Sunderlandi
renditet në fund të tabelës me
vetëm pesë pikë pas tetë
ndeshjeve të zhvilluara.
Ndeshjen e radhës skuadra e
Xhakës do ta luajë në udhëtim
ndaj Coventryt. “Ne luftuam, ne
jemi në rrugën e duhur. Do të
vazhdojmë tutje”, ka qenë
mesazhi i Xhakës për tifozët e

Sunderlandit.
Krahas kampionatit,
Sunderlandi këtë sezon po
paraqitet edhe në Ligën e
Evropës, ndërsa Xhaka, në rolin
e kapitenit ka marrë
përgjegjësinë për ta ndihmuar
ekipin të rikthehet te rezultatet
pozitive. Deri më tani 34-vjeçari
ka regjistruar 11 paraqitje dhe
një asistim në të gjitha garat me
fanellën e skuadrës angleze.

RENDITJA TABELARE PAS
XHIROS SË 11-të:

Malisheva      - 26 pikë
Prishtina        - 23 pikë
Drita               - 20 pikë
Gjilani             - 18 pikë
Dukagjini       -  17 pikë
Ballkani          - 13 pikë
Drenica           - 11 pikë
Feronikeli ‘74 - 11 pikë
Llapi                - 5 pikë
Vushtrria        - 3 pikë

Zvogëlim i kapitalit nga firma
EUROFAMIS Sh.A

Firma “EUROFAMIS” Sh.A, me
numër UNIK IDENTIFIKUES, NUI:
811306431, me seli në Shirokë,
Suharekë, bën zvogëlimin e kapitalit
nga vlera 910.000,00 euro në vlerën
10.000,00 euro.

- Milazim Dana shpall te pavlefshme 4
dëftesat dhe diplomën QK “11 Marsi “
Prizren.

- Shaban Kryeziu shpall te pavlefshme
diplomën QK “11 Marsi” Prizren.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

- Sebastjan Prenka shpall të pavlef-
shme dëftesën e plotë shf.f.m.u
“Ahmet Rrustemi” Bec Gjakovë  nga kl.
1-5 dhe 6-9.

- Xhelal Halilosmani shpall të pavlef-
shme dëftesat dhe diplomën e sh.m.
Ekonomike “Kadri Kusari” Gjakovë.

- Diana Morina shpall të pavlefshme
dëftesat e kl. 1.2.3.4 dhe diplomën e
Gjimnazit “Hajdar Dushi” Gjakovë.

- Albana Gjocaj nga Juniku shpall të
pavlefshme diplomën e universiteti
Publik “Fehmi Agani” Gjakovë, drejtimi
Infermieri, Bachelor me nr. 104.

- Atdhe Gashi shpall të pavlefshme
dëftesat diplomën si dhe certifikatën
e diplomës të shkollës së mesme
Teknike “28 Nëntori” Prishtinë.

- Valmir Karavidaj shpall të pavlef-
shme dëftesën e shkollës fillore
“Gjergj Kastrioti” në Mazdrek.

- Elton Halili shpall të pavlefshme
dëftesën e klasës së 11 të shkollës
së mesme të lartë të mjekësisë  “Dr.
Xheladin Deda”.

- Istref Hysni Nebiu shpall të pavlef-
shme Diplomën e Inxhinier i
Diplomuar i Makineris në UB-me nr.
332.

- Shkendije Lushaj nga Gjakova
shpall të pavlefshme diplomën e
sh.m.l.m.”Hysni Zajmi” Gjakovë.

- Maurita Koca nga Bishtazhini KK
Gjakovë shpall të pavlefshme
dëftesën e kl.10 të Gjimnazit
“Hajdar Duishi” Gjakovë.

- Bedri Zeneli nga Gjakova shpall të
pavlefshme dëftesat e kl. 10.11.12
dhe diplomën dhe certifikatën e
notave të Gjimnazit “Hajdar Dushi”
Gjakovë.

- Lëshoj banesën me qira ne lagjen
Bregu i Diellit 2 te banesat e bardha,
afër Shkollës Iliria banesa është dy
dhomshe e mobiluar komplet, për
info lajmërohuni në tel: 044/262-940
dhe 049/ 737-867. 

- Lëshoj banesën me qira, e cila 
gjendet prapa AAK-së, me kushte të
volitshme dhe po ashtu me çmim të
volitshëm. 

- Për informata më të hollësishme
na kontaktoni në numrin 
e telefonit: 044-162-783. 

- Lëshohet banesa me qira ne qendër të
Prishtinës afër Sheshit Zahir Pajaziti,
banesa është dy dhomshe e mobiluar,
lëshohet me qira prej 1 qershori deri me
1 gusht (dy muaj), çmimi sipas marrëvesh-

>> SHPALLJE TË VOGLA <<

